
Pwysigrwydd perthynas
· Mae perthynas ag eraill yn rhoi pwrpas ag ystyr i fywyd.

· Nid yw pobl wedi eu creu i fod ar eu pennau eu hunain, ond yn rhan o gymdeithas. Er mwyn bod yn rhan o gymdeithas rhaid ffurfio perthynas gyda phobl o’n cwmpas.

· Yn aml yn y wasg rydym yn clywed am ‘loners’; unigolion sydd wedi  gwrthod, neu wedi methu â  bod yn rhan o’r gymdeithas. Gan amlaf diflas a gwag yw eu bywydau, ac yn aml fe’u cysylltir â thrais neu gasineb. Mae ffurfio perthynas ag eraill a datblygu cyfeillgarwch yn bwysig iawn i fywyd iach a llawn.

· O safbwynt Cristnogol mae 2 egwyddor sylfaenol yn berthnasol i berthynas ag eraill. Mae’r cyntaf yn cyfeirio at  berthynas pobl â Duw a’r ail yn cyfeirio at berthynas pobl â’i gilydd. ('Rwyt i garu’r Arglwydd dy Dduw â'th holl galon, ac â'th holl enaid a'th holl feddwl. 'Rwyt i garu dy gymydog fel rwyt ti’n dy garu dy hun.’  Math.22:37,39).
Gwahanol fathau o berthynas

· Y gred Gristnogol yw bod perthynas rhwng Duw â dyn yn bosibl trwy gredu yn Iesu Grist. Y berthynas yma yw’r bwysicaf ym mywyd Cristion. Mae’r Beibl yn pwysleisio cymaint mae Duw eisiau perthynas gyflawn gyda phobl (Ioan 3:16).
· Mae perthynas rhwng pobl â’i gilydd yn gallu bod yn gymhleth iawn. Mae pawb â’u teimladau, emosiynau, safbwyntiau a diddordebau eu hunain. Mae’n anodd iawn ambell waith i gadw heddwch rhwng unigolion.
· Mae perthynas wahanol iawn rhwng gŵr a gwraig, rhiant a phlentyn, dau ffrind neu gymdogion. Dylai pobl ymdrechu i drin ei gilydd â pharch a chariad (Math.22:39; Luc 6:31). Rhaid ymdrechu i  gynnal perthynas dda â phobl.
Perthynas dda, iach

· Mae perthynas dda wedi ei selio ar ddyletswyddau a chyfrifoldebau. Dyletswydd rhieni yw gofalu am eu plant. Wrth wneud hyn yn iawn fe fydd gwell gobaith o feithrin perthynas dda o fewn y teulu.
· Dyletswydd plant yw parchu eu rhieni. Wrth wneud hyn mae’r berthynas deuluol yn cryfhau.

· Mae’r berthynas rhwng brodyr a chwiorydd yn gallu bod yn anodd. Mae cenfigen neu gystadleuaeth yn gallu rhoi pwysau ar y perthynas. Eto, rhaid ceisio glynu at yr egwyddor o drin pawb yn deg a pharchus.

· Mae gan ffrindiau gyfrifoldeb tuag at ei gilydd; rhybuddio, cynnig cyngor, bod yn ffyddlon a chefnogol, osgoi cenfigennu. Gofalu am les ei gilydd sy’n gwarchod y berthynas rhwng ffrindiau.

· Yn ogystal â dyletswydd a chyfrifoldebau mae cariad, serch, hoffter a mwynhad. Mae’r teimladau positif yma yn gallu gwneud perthynas hyd yn oed yn fwy dymunol a gwerthfawr.
Testunau Trafod

1. Pa berthynas sy’n bwysig i chi? Sut ydych yn mynd ati i sicrhau bod y berthynas yn un llwyddiannus?
2. Pa ffactorau all fod yn gyfrifol am chwalu perthynas?
3. Pam mae pobl yn dymuno dechrau perthynas newydd? Sut mae mynd ati i wneud hyn?

